
Bira 

Jon Benito 

Anfibioa 

Haur baino haurragoak ginenean, mugarri bat ikustean korrika joaten ginen bertaraino. Handik beste mugarriak kokatu eta mugarriak lotzen zituen marra irudikatzen genuen. Han ez zen marrarik ikusten, baina, diotenez, mapa politikoetan garbi-garbi ikusten dira. 

Ekilibristak soka gainean nola, horrela ibiltzen ginen, besoak zabaldu eta gorputza gurutze eginda alde batera edo bestera erori gabe, oreka mantenduz. 

-Begira-begira, mugaren mugan nago! 

Eta arreta galdu eta hanka bat mugaren alde batera eta bestea bestera geratzen ginenean, oraingo eskizofreniak hartzen gintuen. 

Aragoiko Pirinioetan bageunden: 

-Begira-begira, hanka bat Espainian, bestea Frantzian! 

Aralarren bageunden: 

-Begira-begira, hanka bat Nafarroan, bestea Gipuzkoan! 

Ordutik eskizofrenia antzeko honekin. Hanka bat su-etenean, bestea gerlan. Hanka bat hemen, bestea han. Ekilibristarena egiten, anfibioak lehorrean eta uretan bezala. 

Bi lekutan, bi alderditan, biekin ezin dela egon esaten dute. Baina batzuetan norberak ez du muga ikusten, mapa politikoetan garbi-garbi ikusten direla esaten duten arren. 

